
Soraarnerussutisiaqarnissamut aaqqissuussinermut pinngitsoorani ilaanissaq 

pillugu Inatsisartut inatsisaata allanngortinneqarnissaa pillugu Inatsisartut 

inatsisaat  

(Aningaasaqarnermut Akileraartarnermullu Naalakkersuisoq)  

Soraarnerussutisiaqarnissamut aaqqissuussinermut pinngitsoorani ilaanissaq 

pillugu Inatsisartut inatsisaata nr. 21, 28. November 2016-imeersup 

atorunnaarsinneqarnissaa pillugu siunnersuummik, kingusinnerpaamik 

UKA2026-mi, saqqummiussinissamut Naalakkersuisut peqquneqarnissaannik 

Inatsisartut aalajangiiffigisassaattut siunnersuut.  

(Inatsisartunut ilaasortaq Pele Broberg, Naleraq) 

Soraarnerussutisiassanut eqqunneqareerneranit pinngitsaaliissummik 

inuiaqatigiinni annertuumik katersisussaatitaanerup 

eqqornerlungaasoqartarnerata naalakkersuinikkut qanoq 

aaqqiivigineqarsinnaanera pillugu apeqquteqaat aallaavingalugu 

oqallisissiatut siunnersuut.  

(Inatsisartunut ilaasortaq Aqqalu C. Jerimiassen, Atassut) 

Oqaaseqaat. 

Siunnersuutit assigiinngitsut pingasut suliakkiunneqartut siulleq inatsinnik 

allanngortitsinissamik siunnersuut, aappaa inatsimmik atorunnaarsitsinissamik 

siunnersuut, pingajuallu inatsisartuni oqallisissiatut siunnersuut ataatsimoortillugit 

suliarineqartussanngortinneqarsimasut Inuit Ataqatigiit sinnerlugit oqaaseqarfiginissaat 

qilanaarsimavarput. 

Siunnersuutit tamarmik pingaaruteqartuusut oqaatigissavarput, siullerlu 

Naalakkersuisut siunnersuutaat ima isummerfigaarput. 

Naalakkersuisut siunnersuumut pingaaruteqartumut suliassamullu pimoorussillusi 

suliniuteqarnissinnut qujavugut, ukiuni arlaqaleqisuni utoqqalinissamut 

katersisussaataaneq, katersisut ilaannut ajornartorsiortitsisoq tamavitta 

arajutsinngilarput, taamaalillunilu maanna Naalakkersuisusuni suliap 

pingaartinneqarluni ajornartorsiuterpiarineqartut aaqqiivigineqarnissaannut 

siunnersuuteqarnerat pissusissamisoortuusoq oqaatigissavarput. 

Utoqqalinissamut katersisussaatitaanermi 2026-imi atuutilersinneqarsimasumi 

ulluinnarni inuuniarnermik ajoqusiinnginnissaq siunertaasimavoq, taamaattorli 

utoqqalinermi soraarninngornermi anigaasatigut atugarissaarnerusinnaanermik 

siunertalimmik inuup nammineq sulinermini katersisussaatitaalernera 

atuutilersinneqarsimavoq, siunertaq ajunngitsuugaluarpoq, ullulli atukkagut 

allanngoriartoqaaq. Nunatsinniit sunnersinnaanngisatsinnik nunarsarmi 

pisoqartuaannarpoq, ukiuni kingulerpaalunni nunarsuarmi pisut allanngoqaat, ilaatigut 

corona takkussimmavoq, nunarsuarmi tamarmi ajornartoornermik kinguneqartumik. 

Aammali nunarsuatta ilaanni sorsunnernik ingerlasoqalerpoq, pisut tamarmik 

nunatsinni nunanik allanit inuussutissatigut, sanaartugassatigut ilami sunik 

tamangajannik isumalluuteqarpallaarnitta kingunipilutsippaatigut, nioqqutissat akii 

qaffakkaluttuinnarlutik ingerlasimapput ulluinnarnilu inuuniarnikkut aningaasatigut 

naammatsisaarneq annertooq aqqusaartariaqarlutigut ullut atorpagut. 

Maannalu Naalakkersuisut siunnersuutaat ima imaqartoq: 

1. Soraarnerusutisiassanut akiliinikippallaarsimasut akileraartarnermut 

allagartakkut akiliisitsiniartarnerup atorunnaarsinnissaanik siunnersuut. 

2. Taamaalilluni ukiuni 2024-imiit maannakkumut soraarnerusutisiassanik 

katersinikippallaarsimasut akiliisariaarutinneqartussanngorlugit siunnersuut. 

Tassanilu annermik isertitakinnerit pineqarmata tamanna nuannaarutigaarput. 

Taamalilluni inatsisissatut siunnersuut siulittaasoqarfimmit aamma 

akuerineqartoq tassaavoq kingumoortumik malunniuteqartussatut siunnersuut.  

3. Tjenestemandit soraarnerussutisiaqarnissamut pisussaafiannik 

allanngortitsisoqalerpoq imaalilluni tjenestemanisiaqalernissami tapinik 

ilanngaatittarnerup atuusimasup atuukkunnaarsinneqarnissaa.... 

4. Siunnersuummilu ilanngullugu siunnersuutigineqartoq tassaavoq 

soraarnerusutisiaqalernissamut katersisussaatitaanerup isertitarisartakkat 9%-

ianut killilerneqarnissaanik siunnersuut, prosentimit tassannga 

qaffasinnerusumik katersisussaatitaasimanerup peerneqarnissaa 

iluarisimaarparput. 

Naalakkersuisut erseqqissaatigaat soraarnerusutisiaqalernissamut 

katersisussaatitaanerup pingaaruteqassusia, soraarnerusutisiaqalernermimi 

aningaasatigut ajorseriarpallaanngitsumik atugaqalernissarput tamatta 

soqutigisaraarput. Katersisussaatitaanerullu tamanna aamma 

qularnaarniartussaagaanik pisariaqartitsinerput nunatut namminersuleriartortumi 

najugaqartuusugut pisariaqartilluinnarparput, sulisinnaanitsinni nammineq 

katersarisimasanik soraaninngornermi aningaasaateqarsinnaaneq inummut 

namminermut tulluusimaarnarlunilu isumannaanerusumik inissisimasussaammat. 

Taamaattorli soraarnerusutisiaqarnissamut katersaasimasuni utoqqalinermi 

aammalumi napparsimalernermi tigusiniartarnerup ajornartorujussuunera 

inuiaqatigiit ilatsinni aqqusaarneqartartoq arajutsinngilarput. 

Utoqqalinersiaqalernissamut katersiviit assersuutigalugu SISA 

aningaasarpassuaateqalersimasoq ilisimavarput, illua’tungaanili katersisimasut 

anigaasanik namminneq katersugarisimasaminnik tamakkiisumik 

tigusisinnaanerannik killilersuinertut ittumik atuutitsisoqarnera 

ilungersuutaasarpoq, soraarnerusutisiaqartitsinissamut katersat 

soraarnerusutisiassatut katersivimmiit qaqugukkut tiguneqassanerusut 

aaliajangersarneqartarput, katersisullu ilaqarput utoqqalillutik inuunermi 

naggataasersorneranni aningaasanik katersaminnik tamakkiisumik 

tiguserusuttaraluartunik tamannali ajornavittartoq tusartuarparput. Aamma 

ilaqarpugut suli utoqqaligatik siusinaartumik soraarninngortariaqartunik, taakku 

nappasimalersimanertik pissutigalugu sulisinnaajunnaarsimasuupput, ilaatigut 

nakorsamit inuunerisa qanoq sivisutigisumik ingerlanissaanik sinneruttunik 

ilisimatinneqarsimasunik, taakkununnga soraarnerusutisisassanik katersisimanerup 

kinguneranik katersat tiguniarnerat ajornavittarpoq, taamaattussaanngikkaluarpoq 

namminermi inuup katersani inuunermini sinneruttumi atorumagunigit 

tigusinnaasariaqarpai, imaanngitsoq toqukkut qimagutereernermi 

kingornussisussaqarsimanermi aatsaat katersarisimasat agguaanneqarneranik 

kinguneqartussamik. Inatsit allanngortinneqarsinnaasariaqarpoq katersisimasunut 

kiffaanngissuseqarnerullutik qaqugukku katersarisimasanik tigusisinnaaneq 

ajornannginnerulersinneqartariaqartoq Inuit Ataqatigiinni isumaqarpugut. 

Naalakkersuisut aamma oqaatigaat soraarnerusutisiaqarnissamut 

katersisussaatitaanerup allanngortinneqarnissaannik 

attanneqarsinnaasunngortinneqarnissaanik siunertaqarnertik aallaavigalugu 

ilisimasaqartunik suleqatigiinnik pilersitsisimallutik, naak ilisimanngikkaluaripput 

suleqatigiisitap inuttalersugaanermigut qanoq innera anguniakkat pitsaasuunera 

qularutiginagut suleqatigiisitap sulilluarnissaa qulaanilu ajornartorsiutaalersartut 

aaqqivigineqarnissaanik siunertaqartumik suliaminnik ilanngussinissaat 

kaammattuutigaarput, suleqatigiisitallu suliaminik naammassinnilluni 

Naalakkersuisut siunnersuuteqarnissaat qilanaaralugu oqaatigissavarput, 

Naalakkersuisut siunnersuutaat tamakkiisumik taperserparput. 

Naleqqap siunnersuutaannut tunngatillugu Inuit Ataqatigiinni isumaqarpugut 

siunnersuut eqqarsaatigilluagassaasoq, Namminersulerniarnitsinni 

aningaasaqarnikkut nammatassat annertuujusut tamatta ilisimaaraarput, inuit 

namminneerlutik napatissinnaanissaat namminersulernissami anguniagassat 

pingaaruteqarluinnartut ilagiinnarpaat. Naleqqallu siunnersuutaani utoqqalinermi 

soraarnerusutisiaqalernissamut inuup nammineq isumagisinnaasaminik 

pilersorsinnaanngorsarnerannik peersiniarneq, pisortanik tamakkiisumik 

isumalluuteqalersitsiniarneq namminersulerniarnitsinni aqqutissatut 

isumassarsialatsialaanngitsuusoq oqaatigissavarput.  

Namminersulernissami nunatut inuiattullu sapinngisaq tamaat innuttaasut imminnut 

isumagisinnaasut minnerunngitsumillu napatissinnaasut pilersittariaqarpagut, 

pisortanimmi isumalluuteqarluni namminersulerneq isumaqarnavianngimmat 

namminersulernermik, aningaasatigut atorfissaqartitagut annertuujupput, inuup 

nammineq sulisinnaanermini aningaasarsiornermini utoqqalinissaminut 

iluaqutissaminik iliuuseqarsinnaagallarnermini iliuuserisinnaasaasa ilaat 

pisinnaasuni atuuttariaqartoq Inuit Ataqatigiinni isumaqarpugut, soorunami 

isumagisinnaanngitsut taakku isumagineqartassapput, tamannalumi maanna 

Naalakkersuisuutitatta isumaginiaraat paasilluarparput, taamaammat Naleqqap 

siunnersuutaa itigartillugu oqaatigissavarput. 

Atassutikkut oqallisissiaannut tunngatillugu Danskit tunngaviusumik inatsisaanni 

pinngitsaaliisummik soraarnerusutisisassanik katersisussaatitaanermik 

apeqqusiinerat paasilluarparput, taamaattorli Nunatsinni aaqqissuussamut 

assingusumik Danskit aamma aaqqissuusisimanerat maluginiagassaavoq. 

Naalakkersuisullu maanna siunnersuutiginialikkeersaagaanni Inuit Ataqatigiinni 

paasinninnerput naappertorlugu pinngitsaaliilluni katersisussaatitaaneq 

allanngortinniarlugu usliniutit suleqatigiisitamik pilersitsinikkut anguniarneqartuusoq 

takusinnaavarput.  

Aap 2027-imi pisoq pissusissamisunngeqaaq, inuit katsersaasa ataasiartumik 45%-

erujussuarmik ilanngarneqarneri naammaginanngeqaaq, qanorli maannakkut 

taamak pisoqarsimanera iliuuseqarfigisinnaagipput takujuminnaatipparput.. PFA-

soraarnerup atorunnaarsinneqarneranut tunngatillugu nammineq 

katersititaasimasutut aperineqarsimanernik eqqaamasaqannginnera 

unneqqarillunga oqaatigissavara, taamaaliornikkummi minnerpaamik atuisut 

nalorninaatsumik isumaat tusarlugillu ersarissumik paasissutissiineq 

amigaataasimaqaaq, namminerlu nunatta iluani soraarnerusutisiassama katersama 

peerneqannginnissaat soqutigisarilluinnagaraakka tamatumunngali isummanik 

tusarniaasimaneq sukkut pisimanersorluunniit 

aalijangeeqataatsinneqarsimanerluunniit minnerpaamik amerlanerpaaniit 

arajutsineqaranilu isummerfigitinneqaqqaartariaqarsimagaluarpoq. Pissutit ilaatigut 

inuiaat qulaatiinnarlugit aalijangersaasarnernik kinguneqartartut 

atorunnaarsilluinnartariaqartut isumaqarpugut. 

Ulluinnarni atukkatsinnut annertuumik eqquisussaqartillugu minnerpaamik 

inuiaqatigiit amerlanerpaartaasa arajutsinngisaannik, peqataatinneqarlutik 

misigiffigisimasaannik aalijangersaanerit ingerlanneqartariaqarput.  

Uggoraara maanna oqallisissiaq soqutiginaqisoq piffissakilliorfigalugu 

oqaaseqarfigigakku, pingaaruteqaqimmammi, siunnersuutit pingasut ataatsikkut 

oqaluuserineqartussaaneri pissutigalugu itisililleruffissaqanngitsutut misinnarmat, 

taamaattorli siunnersuutit pingasut pingaarutillit marluk ataatsimiititaliamut 

ingerlatsissinnaanerat iluatigalugu suliaritinneqartut ataatsimiititaliamut 

suliassanngortillugit ingerlateqqippagut. Qujanaq. 

 
 

 
 
 

 


